
1. ЙалакIу аъащаква. 

 

1.1. Ари Аъаща Апсны Республика ахабзаква, «Адуней апсуа-абаза конгресс» 

жвлара адкIылара (араъа йнанаркIыта – Конгресс) а-Устав рыпкъ йтата 

йлыхпI, а-Конгресс ЙхIаракIу асовет а-Президиум ахъвдаквцIараква, 

йалакву, анхаща щаквнаргылитI.  

1.2. А-Конгресс ЙхIаракIу асовет а-Президиум (араъа йнанаркIыта – 

Президиум) зуыс йапымшвтуата йшгвыпу йызхауа, залачIвараква Айззара 

дуква рбжьара йакIвшалауа унашвахъцIара органпI.   

1.3. А-Президиум дахъадзгылапI а-Конгресс ЙхIаракIу асовет аунашвачпагIв. 

А-Президиум «Адуней апсуа-абаза конгресс» жвлара адкIылара а-Устав, ари 

Аъаща йгьи йаъу ахабзаква рыпкъ йтата зхъвдаквцIараква зырхъйауа а-

Конгресс йаунашвахъцIара органпI.  

1.4. А-Конгресс ЙхIаракIу асовет а-Президиум йалазлуш ъадзаларымхс а-

Президиум ахъвдаквцIараква а-Конгресс ЙхIаракIу асовет аунашвачпагIв 

йырхъйитI.  

 

2. А-Президиум шалырхуа. 

 

2.1. А-Конгресс ЙхIаракIу асовет а-Президиум йалапI:  

- а-Конгресс ЙхIаракIу асовет аунашвачпагIв, ауи А-Конгресс ЙхIаракIу 

асовет а-Президиумгьи даунашвачпагIвпI; 

- а-Конгресс ЙхIаракIу асовет архъйагIв секретарь; 

- Апсны Республика, Трыкв Республика, Россия Федерация (Къарча-Черкеси 

Къабард-Балкъари аламкIва), Къарча-Черкес Республика, Къабард-Балкъар 

Республика, Европа, Египет ГIарып Республика йгьи Израиль КъральыгIва 

(агIвкъралькI шалу заджв дгIалырхитI), Иордан Хашимит ПаштахIыгIва, 

Сирия ГIарып Республика рыхьызла заджвы-заджв хIвачIвгIвы;  

- а-Конгресс анхара анархара хъадаква унашва рхъызцIауа ауысхагIвчва – 

ауат а-Конгресс ЙхIаракIу асовет аунашвачпагIв йыргылитI, ръанатIа 

йаццауата а-Президиумгьи йалалитI;  

- Апсны Республика репатриация ауысла аминистр.  

2.2. Йатахъхузтын а-Конгресс ЙхIаракIу асовет а-Президиум йалакву 

апсахырныс йахвитпI.  

2.3. А-Президиум алачIвараква йшатахъхалауа апшта, ауаса сквшыкI апны 

хын ацкIыс ймачIымкIва йакIвшалитI, ауи йалакву ръарагIвшара айхIа 

рылазтын ауысква йрылапшырныс йахвитпI.  

2.4. А-Президиум ащаквыргылраква А-Конгресс ЙхIаракIу асовет а-

Президиум алачIвараква рпны а-Президиум йалата алачIвара йалу 

райхIарагIв напIы рызщтIырхуазтын йнарахвитI. А-Президиум йалу 

дзачIвызлакIгьи бжьыкI акIвпI йыму. Ащаквыргылраква рыхъаз напIы 

анщтIырхуа ауат йрыцызкIуи йрыдымгылуи рпхьадзарала йацъарахузтын 

ЙхIаракIу асовет аунашвачпагIв напIы ззыщтIихыз ажва алситI. А-Конгресс 

ЙхIаракIу асовет а-Президиум ащаквыргылраква а-Президиум алачIвараква 

рпротоколквала швъата йагвындыргIвитI.  



 

 

3. А-Президиум ахъгалраква. 

 

3.1. А-Президиум борчта йаздыргылызи хъгалрата йартызи рыпкъ йтата:  

3.1.1. Ахъгалраква йыртымцIуата а-Конгресс унашва ахънацIитI.  

3.1.2. Ахъгалраква йыртымцIуата акъральыгIва власти ашIыпIа 

хъаунашвахъцIари рорганква, аполитика партияква, ажвлара адкIылараква, 

антахьгьыт организацияква йрыцынхитI.  

3.1.3. А-Конгресс анхара алгалра йапщылу Аъащакви антахьгьыт ашвъакви 

арыбагъьитI.  

3.1.4. А-Конгресс ашIыпIа хъвшараква рынхара анархараква лнахитI йгьи 

йагвыннаргIвитI.  

3.1.5. А-Конгресс йалакву ауи а-Устав шдырхъйауа архъвыхитI.  

3.1.6. А-Конгресс йалакву зну йазакIу ашвъа агвыннаргIвитI, ашвачIвква 

йаназаману йыртиуазтын архъвыхитI. АлацIачIвква ртйыщи ауи рхъвыхри 

йырпщылу ауысква а-Конгресс «Алазара ауысла» Аъаща йщаквнаргылитI.  

3.1.7. А-Конгресс асквш абюджет лнахитI, ахча шгIадрысабапызла отчет 

арыхIазыритI.  

3.1.8. А-Конгресс аштат нхагIвчвата йалазлара атахъу арыбагъьитI.   

3.1.9. А-Конгресс айззара дуква аднагалитI.  

3.1.10. Айззаара ду йгьи а-Конгресс ЙхIаракIу асовет рхъгалра йазыгу 

ауысква ракIвмызтын а-Конгресс а-Устав йгIанахIвауа, Айззара дуква 

рщаквыргылраква йырну, йара ауи апшта а-Конгресс анхара йапщылу 

анахьанат ауысквала щаквыргылра нанауахвитI.  

3.1.11. А-Конгресс датша жвлара адкIылара йрылалра, йара ауи апшта юрист 

хъата хвитнагIа зму млыкврхIара знархару адкIыларакви ажвларакви, 

хъахIара гIазгуа йа хъахIара йащтам аорганизацияква гIаныршара ауысквала 

щаквыргылра нанауахвитI.  

3.1.12. Датша амаль анаъам, ауыс ахъга йанамуаш агIан а-Конгресс ЙхIаракIу 

асовет аунашвачпагIв йтшазынархарала ашIыпIа хъвшара аунашвачпагIв 

йхъвдаквцIараква йхънахитI.  

 

4. А-Президиум анхара адгалщи ащаквыргылраква рнахвщи.  

 

4.1. А-Президиум алачIвараква йшатахъхалауа апшта, ауаса сквшыкI апны 

хын ацкIыс ймачIымкIва, а-Конгресс ЙхIаракIу асовет аунашвачпагIв 

йунашвала йазырддитI, а-Президиум йалакву ръарагIвшара айхIа рылазтын 

ауысква йрылапшырныс йахвитта йырпхьадзитI.  

4.2. А-Президиум ащаквыргылраква напIщтIыхрала, рыцIа щардагIвы напIы 

ззыщтIырхыз гIарпхьадзитIта йнарахвитI. Ащаквыргылраква рыхъаз напIы 

анщтIырхуа ауат йрыцызкIуи йрыдымгылуи рпхьадзарала йацъарахузтын 

ЙхIаракIу асовет аунашвачпагIв напIы ззыщтIихыз ажва алситI. А-Конгресс 

ЙхIаракIу асовет а-Президиум ащаквыргылраква а-Президиум алачIвараква 

рпротоколквала швъата йагвындыргIвитI.  



 

4.3. А-Президиум аназырддауа ахабар ауи йалакву зымгIва бжьымшкIы 

ацкIыс ймачIымкIва шатахъыркIву йддырдыритI. АлачIвара акIвыршащи 

ауаъа йызлапшуаш ауысква рыхъазла анапIщтIыхщи А-Конгресс ЙхIаракIу 

асовет аунашвачпагIв йщаквйыргылитI.     

4.4. А-Президиум злапшуаш ауысква йырзынарху ашвъаква зымгIва 

алачIварадза хвымшкI ацкIыс ймачIымкIва шатахъыркIву ауи йалу зымгIва 

йырзырщтийитI йа йъагIарауаш, тшрыхадыргIваза йшауаш ддырдыритI. 

Ашвъаква почтала йа электрон амальла йщти йауитI.  

4.5. А-Президиум алачIвара арыхIазырра, адгалра, акIвыршара, апротокол 

гIвра зыхъвда йхъу а-Конгресс ЙхIаракIу асовет архъйагIв секретарь йакIвпI.  

4.6. А-Президиум алачIвараква арат рапш акIвыршаща рымазла йауитI:  

- зымгIва злу айззара – а-Президиум йалакву зымгIва зджьара йгIадгылуата 

йа видеоконференцията, телефонла конференцията, Skype, WhatsApp, Viber 

йгьи антахьгьыт абадырга амальква гIарысабапхауата ауысква рыквчважвара, 

напIы ззыщтIырхуа ауысквала щаквыргылра нахвра; 

- азджьакI злу, азджьакI злам айззара – зджьара йызгIадгылуа гIадгылуата йа 

видеоконференция, телефонла конференция йгIалалуата, йызгIадымгылызгьи 

пасата йгIаргIвыз ражванахъаква гIапхьадзахауата; 

- айззарадъа – а-Президиум йалакву кIьыда-кIьыда йразцIгIауамца йа ауат 

ргвгIанаграква гIазырбауа анапIщтIыхга швъаква а-Президиум йазырщтиуата 

(почтала йа электрон амальла). 

4.7. А-Президиум йалу йхъатала напI щтIихитI. А-Президиум йалу 

напIщтIыхрала йхвитнагIа датша заджвы йыйт йгьауам.  

4.8. А-Президиум алачIвараква а-Конгресс ЙхIаракIу асовет аунашвачпагIв 

(ауи даъамызтын – а а-Президиум алачIвара акIвйыршарныс йалырхыз) 

йакIвйыршитI.. 

4.9. А-Президиум алачIварипхьадза апны протокол ргIвитI. Апротокол а-

Конгресс архъйагIв секретарь (ауи даъамызтын – а-Президиум алачIвара 

апны протокол йгIвырныс йалырхыз) йгIвитI.  

4.10. А-Президиум алачIвара апротокол амаль амамкIва аратква анызара 

атахъыпI:  

- алачIвара ъакIвшауа, йанакIвшауа амши асахIати;  

- а-Президиум уагIата йалу рпхьадзари ауат йрыуата алачIвара йалу 

рпхьадзари;  

- а-Президиум алачIвара акIвыршаща;  

- алачIвара апны уыста йызлапшуа;  

- алачIвара апны йгIачважваквази ауат хъадата йырхIвази;  

- напIы ззыщтIырхныс йгIадыргылыз ауыскви напIщтIыхрипхьадза 

агIарбаракви; 

- а-Президиум щаквыргылрата йнанауахвыз; 

- алачIвара апны апротокол апны йгIарбара атахъыта йырпхьадзаз антахьгьыт 

ауысква. 

АлачIвара айззарадъа йа азджьакI аламкIва йакIвшазтын апротокол а-

Президиум йалата алачIвара йаламыз ргвгIанаграква зну ашвъакви 

анапIщтIыхга швъакви ацырцIитI. 



 

4.11. А-Президиум алачIвараква рпротоколква а-Конгресс ЙхIаракIу асовет 

аунашвачпагIви а-Конгресс архъйагIв секретари (ауат аъамызтын – алачIвара 

акIвйыршарныс йгьи апротокол йгIвырныс йалырхкваз) мачвы рыцIарцIитI, 

а-Конгресс амхIвырла йдрыбагъьитI, йаквырдзахитIта йазалху апапкIаква 

йырбжьарцIитI. А-Президиум алачIвараква рпротоколква рынкъвгара а-

Конгресс архъйагIв секретарь йыхъвдаквпI.   

4.12. Уыста йырхауала а-Президиум йалакву а-Конгресс ЙхIаракIу асовет 

аунашвачпагIв йпахь джьауап ркIитI.  

 

5. А-Президиум йалакву рхвитнагIакви рборчкви.  

 

5.1. А-Президиум йалакву йрыхъвдаквырцIаз ауысква дырхъйара ахъазла 

йатахъхуш йгIаквхта хвитнагIа рыртитI. А-Президиум йалакву рборчква а-

Конгресс а-Устав, ари Аъаща йщаквдыргылитI, йыззынархугьи аустав апны 

йгIарбу ахачIвква йнардзата йырхъйара акIвпI. А-Президиум йалу а-Конгресс 

дахIвачIвгIвызларнысгьи ауаштI, шта кIьыдакI апны акIвызтынгьи – ауи апш 

хъвдаквцIара йыртуазтын йгьи ауи шйызхъарцIауала йазалху швъа а-

Президиуми ЙхIаракIу асовети рунашвачпагIв йгIайыйтуазтын.    

5.2. А-Президиум йалакву ахвитпI:  

5.2.1. А-Конгресс аунашвахъцIарта органква, а-Конгресс ашта йгьи ашIыпIа 

хъвшараква А-Президиум анхара ахъазла йатахъу ахабаркви ашвъакви 

шгIарыртуашла йшщаквгылу апшта тшырзынадырхарныс йгьи 

йгIарахвырныс;    

5.2.2. А-Конгресс йалакву зну ашвъакви антахьгьыт ахабар азкIкIыртакви 

йшаквнагу апшта йгIадрысабапырныс;  

5.2.3. РхъвдаквцIараква дырхъйара ахъазла йгIартахъхуш а-Конгресс 

антахьгьыт ашвъаква тшрыхадыргIвазарныс;   

5.2.4. А-Президиум алачIвараква рпны йызлапшра атахъыта йырпхьадзауа 

ауысква гIащтIырхырныс, алачIвараква ррыхIазырра, ауысква рыквчважвара, 

ащаквыргылраква нахвра йрылазларныс.  

5.3. А-Президиум йалакву йырборчпI:  

5.3.1. РхъвдаквцIараква гватшныта йырзаъазларныс, а-Президиум 

алачIвараква йрылазларныс;  

5.3.2. А-Президиум алачIвара йшзаламызлуш ауысла ахабар пасата а-

Конгресс ЙхIаракIу асовет аунашвачпагIв йдырдырырныс; 

5.3.3. ЙгIарыхъвдаквырцIаз ауысквала а-Президиум ащаквыргылраква, а-

Президиум аунашвачпагIв йрызйыргылуа ахачIвква дырхъйарныс;  

5.3.4. А-Конгресс анхара ауысла йыргIаз ймадзу ахабар заджвгьи 

йарымхIвырныс;  

5.4. А-Президиум йалу а-Конгресс йазынарху ймадзу ахабарква йара 

йхъатачIв азыгIальаматра йа датша заджвы йазыгIальаматра ахъазла 

йгIайрысабап йгьауам.  

 

6. А-Президиум йалу йхъвдаквцIараква йхъыхра.  

 



 

6.1. А-Президиум йалу йхъвдаквцIараква йхъыхра йашвхIаусыгIвахарныс 

ауаштI:  

6.1.1. А-Президиум йалу йара йахIвара швъа; 

6.1.2. ЙапынкIылата а-Президиум алачIвараква рыуа хпа йайхIата рпны 

дзырзахвауа швхIаусыгIвадъа даъамызтын; 

6.1.3. А-Президиум йалу ари Аъаща йгIанахIвауа ймырхъйузтын йа «Адуней 

апсуа-абаза конгресс» жвлара адкIылара а-Устав мыгIвхъигузтын а-

Президиум ауи йхъвдаквцIараква заманкIла йшгIашIанарысуа ауысла 

щаквыргылра нанауахв йауаштI – уацIыхъван ауи ащаквыргылра а-Конгресс 

ЙхIаракIу асовет апны йдрыбагъьахуата. 

6.2. А-Президиум йалу йхъвдаквцIараква йхъыхра ауысла щаквыргылра 

назахвуа а-Конгресс ЙхIаракIу асовет акIвпI.  

 

7. ЙцIыхъвахауа аъащаква. 

 

7.1. Ари Аъаща а-Конгресс ЙхIаракIу асовет зтшын йарыбагъьауа 

йгIашIарышвта къару амапI йгьи а-Конгресс ЙхIаракIу асовет а-Президиум 

анхара агвынзыргIвуа датша щаквыргылракI нанауахвындзыкIьара 

йаланхитI.  
 


